
Vital Fundazioaren laguntza du ekimenak eta gaixotasun arraroak ikusaraztea du helburu

CaMinus-ek 400 km baino gehiago egingo ditu gurpildun aulkian Gasteiz eta Getafe artean, “Ikerketaren aldeko erronka 2026” ekimenaren eskutik   

• Abiatu aurretik, maiatzaren 23an, ‘CaMinus Vitoria-Gasteiz V. Martxa Solidarioa' egingo da   

Vitoria-Gasteiz, 2026ko martxoak 26.- Muskulu-distrofia izeneko gaixotasun minoritarioa duten pertsonek bultzatutakoa da CaMinus irabazi asmorik gabeko Arabako elkartea eta erronka solidario bat prestatu du aurtengo ekitaldirako, patologia horiek ikusarazteko eta haien ikerketara bideratutako funtsak biltzeko. Vital Fundazioaren laguntza du ‘CaMinus, Ikerketaren aldeko Erronka 2026' proiektuak eta 400 kilometro baino gehiago egingo ditu gurpil aulki elektrikoan Gasteiz eta penintsulako erdigune geografikoa den Getafe artean. Ibilbidea hamaika etapatan egingo da, ekainaren 1etik 11ra. Ohi bezala, abiatu aurretik, maiatzaren 23an, erakunde biek antolatzen duten ‘CaMinus Vitoria-Gasteiz Martxa Solidarioa' egingo da. 

CaMinus sortu zenetik Vital Fundazioaren babesa du bere ekimenetan. ‘CaMinus, Ikerketaren aldeko Erronka 2026' eta ‘CaMinus Vitoria-Gasteiz Martxa Solidarioa'  ekimenen xehetasunak gaur goizean aurkeztu dituzte elkarteko hiru kideek, Ruben Zuluetak, Jose Ignacio Fernandezek eta Antonio Gonzálezek, Vital Fundazioko zuzendari Arantxa Ibañez de Opacuarekin batera. 

Getaferako irteera ekainaren 1ean izango da, 10:00etan, Andre Maria Zuriaren plazatik, eta arduradunek ibilbidearen lehenengo kilometroan taldeari laguntzera gonbidatzen dituzte herritarrak, “babes keinu sinbolikoa, gaixotasun arraroak ikertzera bideratutako baliabide gehiago sustatzearen garrantzia ikusarazteko, munduan 70 milioi pertsonak pairatzen baitituzte”.

Asmoa da ibilbidea hamaika egunetan osatzea penintsularen erdigune geografikora iritsi arte, Getafera, “erronka logistiko eta fisiko nabarmena”. Beste espedizio batzuetan ez bezala, ibilbideak ez du seinaleztatutako ibilbide bat jarraitzen, eta, beraz, hainbat udalerri lotuko dituen ibilbide bat diseinatu behar da, eta zailtasun gehigarria da gurpil-aulkietarako irisgarriak diren bideak eta gaua igarotzeko lekuak aurkitzea.

Rehatrans enpresaren laguntza ere badu erronkak; izan ere, ekarpen ekonomiko gehigarria egingo du ikerketarako. Zenbateko hori Vital Fundazioaren laguntzari eta hainbat jarduera solidarioren bidez lortutako dohaintzei gehituko zaie.

Hamaika etapa penintsularen erdialderaino  
Ibilbidea hamaika egunetan jarraian egingo da, ekainaren 1etik 11ra, eta Gaztela eta Leongo hainbat herri eta Madrilgo Erkidegoa lotuko ditu: 
 1. etapa		Vitoria-Gasteiz – Miranda de Ebro 		40 km
 2. etapa		Miranda de Ebro – Briviesca 			45 km
 3. etapa		Briviesca – Burgos 				46 km
 4. etapa		Burgos – Lerma 				45 km
 5. etapa		Lerma – Aranda de Duero 			50 km
 6. etapa		Aranda de Duero – Ayllón			47 km
 7. etapa		Ayllón – San Pedro de Gaíllos 		54 km
 8. etapa		San Pedro de Gaíllos – Segovia 		51 km
 9.etapa		Segovia – San Lorenzo de El Escorial 	63 km
10. etapa	San Lorenzo de El Escorial – Alcorcón 	50 km
11. etapa	Alcorcón – Getafe				20 km

Sortu zenetik, CaMinus-ek hainbat erronka solidario garatu ditu, eta bultzatzaileak ‘irisgarritasunaren enbaxadore' bihurtu ditu. Beti bere gurpil aulki elektrikoetan, horien artean nabarmentzekoak dira Frantziako Bidea egitea Orreaga eta Santiago de Compostela artean (2019), Monegros basamortua zeharkatzea (2021), Mozarabiar Bidearen ibilbide osoa Almeriatik Santiagora (2022), eta Euskal Herriko bira (2023). 2024an erromesaldi bat egin zuten Erromaraino, eta han Frantzisko aita santuak hartu zituen, eta 2025ean Fisterrarainoko Bide Primitiboa osatu zuten, ‘CaMinus Finis Terrae' proiektuaren barruan.

2026ko erronka berriak “gizartea gaixotasun minoritarioen errealitateaz kontzientziatzen jarraitzea eta haien ikerketara bideratutako funtsak handitzea” du helburu, proiektu guztiek lagundu duten mezua indartzeko: mugak gainditzeak eta elkartasunak bidea ireki dezaketela, baita zailtasun handienen aurrean ere.

CaMinus proiektu solidarioa izateaz gain, lotutako beste jarduera batzuk ere sustatu nahi ditu, eta mugak gainditzearen balioa berretsi. Zentzu horretan, Vital Fundazioarekin akordio bat dute ikastetxeak bisitatzeko eta beren testigantza emanez motibazio-hitzaldiak eskaintzeko, ikasleek beren bizi prozesuan eredu izan daitekeen inspirazio eta gainditze iturri bat deskubri dezaten. Joan den urtean, Arabako 13 ikastetxetako DBHko 4. mailako, Batxilergoko edo LHko 400 ikaslek baino gehiagok entzun zituzten hitzaldi horiek.


CaMinus Vitoria-Gasteiz V. Martxa Solidarioa   
Getaferako bidaiari ekin aurretik, maiatzaren 23an ‘CaMinus Vitoria-Gasteiz Martxa Solidarioaren' bosgarren edizioa egingo da, jarduera fisikoa, musika eta jai giroa uztartzen dituen hitzordu solidarioa, partekatzeko eta herritarrak gaixotasun horiei buruz sentsibilizatzeko pentsatutako ekimena.

Ibilaldia 17:00etan abiatuko da Abetxukoko zubitik, eta 3 kilometroko ibilbidea izango du. Aurten aldaketak egin dira aurreko edizioekin alderatuta: eraztun berdetik eta hiriko ibilbide berdeetatik igaroko da, eta Galeoiaren parkean amaituko da. 

Jardunaldian hainbat animazio jarduera izango dira. Ibilbidean zehar, txaranga batek parte hartzaileei lagunduko die, ibilaldiari erritmoa jartzeko eta parkerako irtsiera alaitzeko. Ospakizunak dantzaz eta txistulariz lagunduta egingo du aurrera, publikoak parte hartu eta musika tradizionalaz gozatu ahal izango duen espazio ireki batean. Hitzorduari agur esateko, Ruta 21 taldeak zuzeneko kontzertua eskainiko du 80ko eta 90eko hamarkadetako arrakasta handiko errepertorioaren eskutik.

Izena emateko epea martxoaren 30etik maiatzaren 10era egongo da zabalik, eta interesdunek online eman dezakete izena, www.fundacionvital.eus webgunean, edo aurrez aurre hiriko hainbat establezimendu laguntzailetan: Ortopedia Bidari, Arene Elkartea, Kursaal Kafetegia, Neufis Fisioterapia eta Neuroerrehabilitazio Zentroa, Fisun Fisioterapia Aurreratuko Zentroa eta Iruña 5 Taberna Kafea. Prezioa 10 €-koa da, 6 €-koa 12 urtetik beherakoentzat.

Ibilaldiko kamisetak eta kitak CaMinus elkartean (Iruñea kalea, 5) jasoko dira, maiatzaren 16an, larunbata, 10:00etatik 19:30era, eta maiatzaren 17an, igandea, 10:00etatik 14:00etara.

